Cerdd newydd ar ddull ymddiddan rhwng y cybydd a’r Angau, i’w chanu ar Gonsêt Gwŷr Dyfi.

1.
Angau
Wel deffro, bechadur, ac ystyr yn gall,

Ti fuost ŵr enwog da bywiog di-ball;

Rhaid iti yn ddigwestiwn ymostwn i mi,

I glwyfo dy fronne, dwys eirie, dois-i.

2.
Y Cybydd
Beth ydy’r gwag eilun tra dygyn drwy dwyll

Sydd am fy ngorthrechu, rwy’n pennu mewn pwyll?

Mi’th ro’ dan law swyddog, y rhywiog ŵr hael,

Os oes gosbedigeth na chyfreth i’w chael.

3.
Angau

Y fi ydy pen-swyddog Eneiniog y ne’

Hyd wledydd a threfydd, rwy’n llywydd pob lle,

A’m henw ydy’r Ange, rhyw fodde rhy fawr,

Rhois fychain a mawrion yn llwyrion i’r llawr.

4.
Y Cybydd
Dos ymaith o’m golwg, ertolwg i ti,

Nid ydwyt ond gwagedd gwan oeredd gen-i;

Ar fy nghydwybod cei ddyrnod neu ddau

Os gwnei ar fy nghyfyl ansuful nesáu.

5.
Angau
Nesáu at bob tyrnas, ŵr addas, yr wy’,

Rhoi i’r ifanc a’r henedd yn glafedd un glwy’;

Cardotyn a brenin a brigyn ein bro

A dafla-i fy hunan i’r graean a’r gro.

6.
Y Cybydd
Mae’n rhyfedd gen-i eto i ti guro un gŵr gwych

A’i fwrw fo i orwedd mor rhyfedd yn rhych;

Ni weles beth salach arafach erioed,

Wyt waelach na phlentyn, syth eilun, saith oed.

7.
Angau
Y fi ydy’r milwr, concwerwr cainc wych,

Trois bawb o’u tai mawrion yn rhwyddion i’r rhych;

Fe gawson’ farwoleth, bawb unweth bob oed,

Y cryfaf a’r gwaelaf er Adda fu erioed.

8.
Y Cybydd
Mae llawer o ddynion annhirion yn hau

Rhyw wagedd a chelwydd drwy’r gwledydd yn glau;

Rwy’n siŵr i ti guro a llywio peth llai,

Nid wyt ond rhyw gysgod yn dyfod i dai.

9.
Angau
Mi leddes Goleia wedd gyfa’ oedd yn gawr,

Mi roddes Gog Magog oludog i lawr;

Mi drois Alecsander dda hyder ddi-hedd

A Nestor un foddion yn feirwon i fedd. 

10.
Y Cybydd
Os cwympiest y rheini, un da heini, dy hun

Mae’n gywilydd heb gelu i ti ymdderu â hen ddyn;

Ni chait ond clod fechan, iaith rwyddlan, i’th radd

Petait ti, ’r gŵr enwog, mor llidiog (’m lladd. 

11.
Angau
Dibennu pob dynion ’r un foddion rwyf fi,

Tylawd a chyfoethog yn rhywiog eu rhi’;

Y ffôl a’r annoethion yn bruddion mewn braw

A’r doeth yr un agwedd i ddiwedd a ddaw.

12.
Y Cybydd
Ni chwympi, rwy’n tybed, gan saled dy sym

Un dyn mewn gwrolder o gryfder a grym;

Na siarad mor hyllig mewn rhyfyg yn rhodd,

Ni cholla-i ’r un munud mo’m bywyd o’m bodd.

13.
Angau
Wel dyma ede’r hoedel ar drafel, ŵr drud,

Yn torri fel miloedd o bobloedd y byd;

Y saeth aeth i’th galon, bydd greulon dy gri,

Fe byla pob aelod, nod hynod, i ti.

14.
Y Cybydd 

Ow! rŵan fe’m clwyfed, fe’m torred o’r tir

A minne yn amharod, rwy’n gwybod y gwir;

Ow! gad yn fy ngafel byth hoedel beth hwy,

Dos at y tylodion sydd bwys ar y plwy’.

15.
Angau
Tydi ydy’r pren dyrys a dorraf i lawr,

Gwybydd o ddifri’ na fyddi di fawr;

Dy bwyso yn y clorian anniddan a wnaed

A phrin o weithredoedd, iaith gyhoedd, y’th gaed.

16.
Y Cybydd 

Ti gei gennyf arian yrŵan heb ri’

Os gelli mewn munud roi ’mywyd i mi;

Mi rof iti’r hollfyd am funud o f’oes

I esmwytho dolurie dialedde du loes.

17.
Angau
Pe’r helit yr hollfyd ar funud i’r fan

Lle nad oes geiniog, iaith rywiog, i’th ran,

Ni chymrwn-i mo’no er dy safio, dwys un,

Prifio mae’n wagedd o’r diwedd i’r dyn.

18.
Y Cybydd
Ow! ’r holl olud bydol anfuddiol â’n foed

A gesgles-i beunydd mor ufudd erioed;

Mae ’nghalon yn crynu ac yn llamu yn ei lle;

Os rhaid i mi ’madel o’m gafel ag e?

19.
Angau
Ymado raid iti, di weli dy waith,

A’r cwbwl yn wagedd tua diwedd y daith;

Er casglu digonedd o fawredd i fyw

Mae arnat (rwy’n tybed) gryn ddyled i Dduw.

20.
Y Cybydd
Os tâl aur ac arian i’m llydan wellhau

Neu esmwytho fy mhenyd sydd glefyd go glau,

Yn rheini ni phrisia’, mi ’rhodda’ nhw yn rhes,

Fe wnaethon’ yn f’amser im lawer o les.

21.
Angau
Nid aur ac nid arian, un diddan, a dâl,

Nid ydyn nhw bellach ond sothach go sâl

Pan alwo’r Eneiniog di yn llidiog i’r lle

I wneud dy gyfrifion yn gyfion ag e.

22.
Y Cybydd
Oes un doctor ffisyg neu feddyg yn f’oes

A feder esmwytho neu lacio fy loes?

On’d mawr na chawn amod am ddiwrnod neu ddau

I ofyn trugaredd a llwyredd wellhau?

23.
Angau
Ti gefest hir orie a dyddie, rwy’n dallt,

Cyn i’r croen grychu na gwynnu mo’r gwallt;

Yr amser cymeradwy a ddarfu i ti, ddyn,

I ofyn trugaredd da hoywedd dy hun.

24.
Y Cybydd
Pan oeddwn yn f’amser fy hyder fu hy

O ’mddiried i’m bywyd a’m golud yn gu,

A ’mofyn o gwmpas yn addas am ne’

Yn hen ar ôl gweithio a llwyddo ’mhob lle.

25.
Angau
Rhoi blode’r amsere a dy ddyddie di i ddiawl;
On’d ydoedd anraslon dy foddion di-fawl?

Lle gweithiest ti d’amser mewn ffraethder yn ffri

Yr un gŵr a d(l gyflog, modd tonnog, i ti.

26.
Y Cybydd
Mae ’ngobaith bob munud er clefyd i’m cloi

Y caf un awr fechan mor druan i droi;

Mae’n dost ac yn galed im fyned i’r Farn

Heb un dyn drwy’r hollfyd a gyfyd yn garn.

27.
Angau 

Ffarwél i ti o’r diwedd, bydd groywedd dy gri,

Gwybydd mai cennad o fwriad wyf fi;

Mae’n amser i’r ened oer fyned i’r fan

A’r corff yn ôl natur hyd llwybyr y llan.

Cerdd newydd ar Ddyll ymddyddan rhwng y Cybydd a’r ange iw chanu a’r Gonset Gwyr Dyvi.

1.
Ange

Wel deffro bechadur ag ystyr yn gall

Di fuost wr enwog da bywiog di ball

Rhaid iti’n ddi gwestiwn ymostwn i mi

I glwyfo dy ’fronnau dwys eirie dois î.

2. 
Cybydd

Beth ydi’r gwag eulyn tra dygyn drwy dwyll,

Sydd am fy ngorthrechu rwi’n pennu mewn pwyll,

Mi’th ro dan law swyddog y rhywiog wr hael,

Os oes gospedigaeth na chyfreth i’w chael,

3. 
Ange

Y fi ydi pen swyddog eneiniog y nê,

Hyd wledydd a threfydd rwi’n llwydd pob lle,

Am henw ydi’r ange rhyw fodde rhy fawr,

Rhois fychain a mawrion yn llwyrion ir llawr.

4.
Cybydd

Dos ymaith o’m golwg e’r tolwg i ti,

Nid ydwyt ond gwagedd gwan oeredd gwn i,

Ar fy nghydwybod Cei ddyrnod ne ddau,

Os gwnei ar fy nghyful ansuful nesau.

5. 
Ange

Nesau at bod teurnas wr addas yr wy,

Rhoi’r ifangc ar henedd yn glafedd un glwy,

Cardotun a Brenin a brigin ein bro.

A dafla’i fy hunain i’r graean ar gro.

6. 
Cybydd

Ma e’n rhyfedd gan i etto i ti guro un gwr gwych

A’i fwrw fo i orwedd mor rhyfedd yn rhych,

Ni welais beth Salach arafach erioed,

Wyt waelach na phlentyn syth eulun saith oed.

7. 
Ange

Y fi ydi’r Milwr Congcwerwr Caingc wych.

Trois bawb o’i tai mowrion yn rhwyddion ir rhych

Fe gowson farwolaeth bawb unweth bob oed,

Y cryfaf ar gwaelaf er adda fu erioed.

8.
Cybydd

Mae llawer o Ddynion anhirion yn hau.

Rhyw wagedd a chelwydd drwy’r gwledydd yn glau

Rwi’n siwr iti guro a llywio peth llai,

Nid wyt ond rhyw gysnod yn dyfod i Dai.

9.
Ange

Mi leddais Goliah wedd gyfa oedd yn gawr

Mi roddais Gog Magog oludog i lawr,

Mi drois Elixahder dda hyder ddi hedd,

A Nestor un foddion yn feirwon i fedd. 

10.
Cybydd

Os Cwimpiest y rheini un da heini dy hun,

Mae’n gwilydd heb gelu iti ’mdderu â hên Ddyn

Ni cheit ond clod fechan iaith rwyddlan i’th radd,

Py deit i’r gwr enwog mor llidiog am lladd. 

11.
Ange

Dibenu pob dynion r’un foddion rwy fi,

Tylawd a chyfoethog yn rhywiog eu rhi.

Y ffol ar annoethion yn bruddion mewn braw.

Ar Doeth yr un agwedd i ddiwedd a ddaw.

12.
Cybydd

Ni chwimpi rwi’n tybed gan saled dy sum,

Un dyn mewn gwrolder o gryfder a grym,

Na siarad mo’r hyllig mewn rhyfyg yn rhodd,

Ni cholla i’r un munud mom bywyd om bodd.

13.
Ange

Wel dyma ede’r hoedel ar drafel wr drud

Yn tori fel miloedd o bobloedd y Byd,

Y saeth aeth ith galon bydd greulon dy gri,

Fe byla bob aelod nod hynod i ti.

14.
Cybydd 

Ow ! rwan fe’m clwyfed fe’m tored o’r tir,

A minne’n amharod rwi’n gwybod y gwir,

Ow gad yn fy ngafel byth hoedel beth hwy,

Dos at y tylodion sydd bwys ar y plwy,

15.
Ange

Dy di ydi’r pren dyrys a doraf i lawr,

Gwybydd o ddifri na fyddi di fawr,

Dy bwyso yn y clorian aniddan a wnaed,

A phrin o weithredoedd Jaith gyhoedd i’th gaed,

16.
Cybydd 

Ti gei genyf arian y rwan heb ri,

Os gelli mewn munud roi ’mowyd i mi,

Mi rof iti’r hollfyd am funud o f’ oes,

I esmwytho dolurie dialedde du loes,

17.
Ange

Py’r helit yr hollfyd ar funud i’r fan,

Lle nad oes geiniog iaith rywiog i’th ran,

Ni chymrwn i mono er dy safio dwys un,

Prifio mae’n wagedd or diwedd i’r Dyn.

18.
Cybydd

Ow’r holl olud bydol anfuddiol a’n foed

A gesglais i beunydd mor ufudd erioed,

Mae ngalon yn Crynu ag yn llamu’n ei lle,

Os rhaid i mi madel om gafel ag ê.

19.
Ange

Ymado raid iti di weli dy waith,

A’r Cwbwl yn wagedd du â diwedd y daith,

Er Casglu digonedd o fowredd i fyw,

Mae arnat rwi’n tybed gryn ddyled i Dduw.

20.
Cybydd

Os tal aur ag arian im llydan wellau,

Ne esmwytho fy mhenyd sydd glefyd go glau:

Yn rheini ni ffrisia mi rhodda nhw’n rhes,

Fe wnaethon yn fy amser im lawer o lês.

21.
Ange

Nid aur ag nid arian un diddan a dal,

Nid yden nhw bellach ond sothach go sâl,

Pan alwo’r eneiniog di’n llidiog i’r lle,

I wneud dy gyfrifion yn gyfion ag ê.

22.
Cybydd

Oes un doctor ffisyg neu feddyg yn f’oes

A feder esmwytho neu lacio fy loes,

Ond mawr na chawn amod am ddiwrnod ne ddau

I ofyn trugaredd a llwyredd wellau.

23.
Ange

Ti gefaist hir orie a dyddie ’rwi’n dallt,

Cyn i’r Croen grychu na gwnnu mo’r gwallt,

Yr amser Cymeradwy a ddarfu iti ddyn,

I ofyn trugaredd Da hoewedd dy hun.

24.
Cybydd

Pan oeddwn yn f’amser fy hyder fu hy,

O’mddiried i’m bywyd am golud yn Gu,

A mofyn o gwmpas yn addas am nê,

Yn hen ar ol Gweithio a llwyddo ’mhob llê

25.
Ange

Rhoi blode’r amsere a dy ddyddie di i Ddiawl,

Ond ydoedd anraslon dy foddion di fawl.

Lle gweithiest i d’amser mewn ffraethder yn ffri,

Yr un gwr â dal gyflog modd tonnog i ti,

26.
Cybydd

Mae ’ngobaith bob munud er clefyd im cloi,

Y caf un awr fechan mor druan i droi,

Mae n dost ag yn galed im fyned i’r Farn.

Heb un dyn drwy r holl fyd a gyfud yn Garn.

27.
Ange 

Ffarwel iti o’r diwedd bydd groewedd dy gri.

Gwybydd mae Genad o fwriad wy fi,

Mae’n amser i’r ened oer fyned ir fan,

A’r Corph yn ol nattur hyd llwgbr y llan.

Hugh Jones Llangwm ai Cant

Teitl yr wynebddalen

Y gyntaf. Iw dull ymddiddan rhwng cybydd neu ddŷn anysdyriol ar Ange y Dŷn yn deusyfu cael y chwaneg o amser yn eu henaint i Ediferhau o herwydd iddo fwrw holl flode i amser mewn pob math o gybydd-dod a thrais ag Eulynaddolieth, yr Ange ar ôl ymddiddan ychydig ag ef iw dori ef i lawr yn ddi symwth, fel Prenn a ddygo ffrwythe drwg yr hwn a Deflir ir tân.

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen. Ceir hysbyseb ‘Y Pererin: Dull Priodas’ yn yr un llyfryn. Argraffwyd Dull Priodas Mab y Brenin Alpha yn yr Amwythig gan J. Cotton a J. Eddowes yn 1758 ar ran Evan Ellis, gw. LW 735.

